
Todos os 17 de maio celebramos o Día das Letras Galegas. Data que
serve para fortalecer e afianzar a nosa memoria histórica como pobo
a través do sinal de identidade que nos é máis propio: a lingua. 
En paralelo, esta conmemoración axúdanos a gabar figuras so-
branceiras das nosas letras como é o caso do poeta Uxío Novoneyra, 
fondamente vinculado a Compostela, que recibe a homenaxe de
toda Galicia no presente ano. 

Ademais de contribuír a lembrar as obras literarias de mulleres 
e homes que manifestaron un grande compromiso co noso país e
coa nosa cultura, queremos que o día de hoxe sexa unha xornada 
de reflexión sobre a responsabilidade persoal e colectiva que nos 
corresponde como cidadáns na defensa do galego na educación e
na vida pública. O galego é un piar básico na conservación da nosa
identidade pero tamén o é na conformación do noso futuro cunha
riqueza definitoria. Galicia sen galego sería menos Galicia. 

O Concello de Santiago de Compostela reitera o firme compromiso
co noso país, coa nosa cultura e coa nosa lingua, consciente de que
nesta tarefa colectiva radica o futuro do noso pobo. 

